
Incumbensa Cahenzli-Philipp 

concernent l'examinaziun dal sistem da salarisaziun en instituziuns da la scola 
speziala 

Resposta da la Regenza 

En collavuraziun cun la Federaziun grischuna da spitex (FGRS) ha la Federaziun 

grischuna Chasas ed ospitals (FCO) fatg in'examinaziun ed ina nova valitaziun dal 

plan da classificaziun per sias commembras e ses commembers. Commembras èn 

er las instituziuns da la scolaziun speziala. Il motiv per questa examinaziun e nova 

valitaziun è stada la revisiun totala dal plan da classificaziun chantunal (PCL). Sco 

resultat han la FCO e la FGRS preschentà l'atun 2012 la «valitaziun analitica da las 

funcziuns (VAF)» ch'è vegnida realisada en las instituziuns commembras – cun ex-

cepziun da las instituziuns da la scolaziun speziala – a partir dal 1. da schaner 2013. 

La dumonda che la FCO ha fatg en quest connex, numnadamain d'augmentar la 

summa dals salaris per 1,13 milliuns francs per realisar la VAF a partir dal 1. da 

schaner 2013 en las instituziuns da la scolaziun speziala, ha la Regenza refusà cun 

ses conclus dals 18 da settember 2012 (prot. nr. 903/2012). Ils motivs n'han betg 

pertutgà la VAF sezza, mabain ils effects finanzials da la realisaziun planisada. Tenor 

l'art. 43 al. 4 da la Lescha da finanzas dal chantun Grischun (Lescha da finanzas, 

LFC; DG 710.100) valan per las instituziuns che survegnan contribuziuns chantuna-

las d'ina dimensiun considerabla, las qualas dependan da las expensas u dal deficit, 

criteris analogs areguard il svilup dals custs sco per l'administraziun chantunala. La 

revisiun totala dal plan da classificaziun da l'administraziun chantunala ha stuì vegnir 

realisada senza chaschunar custs supplementars sin basa da las classificaziuns ver-

tentas e dals custs da persunal che resultan qua tras. Per la realisaziun n'èn vegnids 

dumandads nagins meds finanzials supplementars tar il Cussegl grond. Analogamain 

n'èsi ord vista da la Regenza betg stà pussaivel da dumandar il Cussegl grond per 

meds supplementars per realisar il nov PCL en las instituziuns da la scolaziun spe-

ziala. Perquai che l'augment da la summa dals salaris per realisar la VAF è vegnì 

refusà, è la Regenza vegnida incumbensada tras l'incumbensa Casty da renconu-

scher la VAF er per il sectur d'uffants e giuvenils. En sia resposta dals 9 d'avrigl 2013 

(prot. nr. 286/2013) ha la Regenza proponì da betg acceptar l'incumbensa. En la ses-

siun da zercladur 2013 ha il deputà Casty retratg l'incumbensa pervia da differentas 

dumondas avertas areguard la VAF. Sut l'aspect da las decisiuns decisivas ch'èn 

vegnidas prendidas ordavant, è vegnida refusada la dumonda da la FCO dals 11 da 

november 2014 concernent l'adattaziun da las classificaziuns da las funcziuns da pe-

dagogas e pedagogs socials e da mainagruppas en instituziuns dal sectur d'uffants e 

giuvenils, quai tenor las directivas per la finanziaziun da las instituziuns da la scola-

ziun speziala dal chantun Grischun dal Departament d'educaziun, cultura e protec-

ziun da l'ambient (DECA) e cun la brev dals 5 da december 2014. Igl è evident che 

las inegualitads existentas tar tschertas funcziuns pon avair effects negativs particu-

larmain, cura ch'i sa tracta d'occupar las plazzas. Pervia da la prescripziun areguard 

la realisaziun senza chaschunar custs supplementars sco er en consequenza dal 

svilup finanzial en il sectur da la scolaziun speziala, cun ils custs che s'augmentan 

cuntinuadamain e cun ils credits posteriurs resultants (per ils onns 2019 e 2020 en la 

dimensiun dad 1,798 milliuns francs e dad 1,975 milliuns francs), ha la Regenza, 

sche pussaivel, desistì fin qua da mesiras cun consequenzas finanzialas che sa re-

petan mintga onn. Spezialmain la Cumissiun da gestiun dal Cussegl grond (CdG) ha 

pretendì dal DECA resp. da l'Uffizi per la scola populara ed il sport (USS) d'elavurar 

e da preschentar mesiras per reducir ils custs. L'incumbensa qua avant maun per 

eventualmain adattar la salarisaziun minimala da differentas categorias professiuna-

las en il sectur da la scolaziun speziala, cuntrafa a questas stentas. Sa basond sin 

questas explicaziuns propona la Regenza al Cussegl grond da midar questa incum-

bensa sco suonda: 

En las directivas per la finanziaziun da las instituziuns da la scolaziun speziala dal 

chantun Grischun ston las classificaziuns existentas da las funcziuns vegnir exami-

nadas ed adattadas en cas da grondas inegualitads da paja u vegnir cumplettadas 

en cas da basegn. 

